
(*застапувана од Претседателот: проф. д-р ДИМИТАР АПАСИЕВ) 

 
О С Н О В:  ФАЛСИФИКУВАЊЕ СЛУЖБЕНА ИСПРАВА – КАЗНИВО ПО ЧЛ. 361 ОД КЗ 
 

 

 

I. Правен основ за пријавување 

 

Оваа Кривична пријава ја поднесуваме согласно член 273, став 3 

[„Пријавување кривични дела“] и чл. 274, ст. 1 [„Поднесување на пријава“] од 

Законот за кривична постапка (Сл. весник на РМ бр. 150/2010 и 100/12, 142/16, 

193/16,  198/18). 

 

 

II. Фактички опис на делото 

 

Во собраниска процедура на ден 5 мај 2023 година, пуштен е Предлог на 

закон за изменување и дополнување на Законот за работните односи – по 

скратена постапка, поднесен од Владата на РСМ, под нивен архивски број: 41-

4566/3 (5.V.2023 год.), а заведен и во Архивата на Собранието на РМ и доставен 

до пратениците, преку собранискиот спикер. 

Доказ 1: Предлог-Закон за изменување и дополнување на Законот за 
работните односи.  

 

Доказ 2: 
 
 

Доказ 3: 

 

Изјава за усогласеност на прописот со законодавството на 
Европската унија со кореспондентна табела  
 

Допис до пратениците на Собранието на РСМ бр. 08-2/ (мај 
2023) – од страна на претседателот Талат Џафери 

 

Доказ 4: 
 

CV на пријавениот Енвер Хусејин (преземено од: 
www.mtsp.gov.mk)  

 

Со оглед на околноста дека предлогот на закон содржи одредби со кои се 

врши усогласување со правото на Европската унија, а видно од содржината на 

самиот предлог е дека истиот е поднесен спротивно на чл. 135, ст. 4 од 

Деловникот на Собранието. Во овој член е предвидено дека кога предлогот на 

закон содржи одредби со кои се врши усогласување со правото на Европската 

унија, во воведот се наведуваат и податоци за изворниот акт на Европската 

унија со полн назив, број и датум.  

 Видно од содржината на воведот на поднесениот Предлог закон за 

изменување и дополнување на Законот за работните односи – по скратена 

постапка е дека во истиот воопшто не се наведени никакви податоци за 

Изворниот акт на Европската унија со кој се врши усогласување, ниту назив на 

истиот, ниту пак број и датум.  

 

Понатака, во чл. 135, ст. 5 од Деловникот на Собранието, предвидено е 

дека со предлогот на закон се поднесува и изјава за усогласеност, потпис на 

надлежниот министер и јасно наведување на правниот акт на Европската унија 

со кој е извршено усогласувањето. Со предлогот на закон поднесена е и изјава за 

усогласеност на прописот со законодавството на Европската Унија на која е 

потпишан заменик министерот Енвер Хусејин, а под точка 3.4 – Усогласеност со 

останати извори на правото на ЕУ е наведено следното:  

„Изградбата на Коридорите 8 и 10 се од клучно значење и во контекст на 

индикативното проширување на трансевропската транспортна мрежа кон 

Западен балкан, вклучително и Северна Македонија, во согласност со 

Регулативата 1315/2013 на Европскиот парламент и на Европскиот совет и 

Делегираната регулатива на Комисијата (ЕУ) 2016/758“. 

 

Доколку направиме споредба помеѓу измените предложени во Предлог 

законот за изменување и дополнување на законот за работните односи и 

наведената регулатива со која се врши усогласување - Регулативата 1315/2013 

на Европскиот парламент и на Европскиот совет и Делегираната регулатива 

на Комисијата (ЕУ) 2016/758, лесно се утврдува дека предложените измени 

немаат апсолутно никаква врска со наведената регулатива во изјавата за 

усогласеност на прописот со правниот акт на ЕУ со кој се врши усогласувањето.  

Имено, Предлог законот за изменување и дополнување на законот за 

работните односи предвидува измени во делот на начинот на исплата на плата 

на работниците кои ќе работат на проекти од стратешко национално значење 

утврдени со закон и промена во одредбите кои се однесуваат на прекувремена 

работа како истата би можела да трае подолго од 8 часа неделно и 190 часа 

годишно – прекувремени работни часови.  

 

Од друга страна, пак, доколку направиме увид во содржината на 

наведената Регулатива со која се врши усогласување ќе го утврдиме следното:  

- Регулативата 1315/2013 на Европскиот парламент и на Европскиот 

совет се однесува на развојот на транс–Европската транспортна мрежа и во 

истата воопшто не се предвидени одредби кои се однесуваат на прекувремено 

работно време и начин на исплата на работници кои би работеле во 

таканаречени проекти од стратешко национално значење.  

- Делегираната регулатива на Комисијата (ЕУ) 2016/758 се однесува на 

амандмани со кои се вршат измени на делови од Регулативата 1315/2013 на 

Европскиот парламент и на Советот и во истата воопшто не се предвидени 

одредби кои се однесуваат на прекувремено работно време и начин на исплата 

на работници кои би работеле во таканаречени проекти од стратешко 

национално значење. 
 

Доказ 4: Регулатива 1315/2013 на Европскиот парламент и на 
Европскиот совет 

 

Доказ 5: 
 

Делегираната регулатива на комисијата (ЕУ) 2016/758 

 
Доказ 6: Директива 2003/88/ЕС на Европскиот паламент и на 

Советот (4.11.2003)  

 
 

III. Службенички криминалитет 

 

Ваквото дејствие од страна на сега пријавениот заменик Министер Енвер 

Хусејин е умислено, неетичко и инкриминирано комисивно противправно 

дејствие (acta humana ilicita), со кое во целост се исполнети условите за кривичен 

прогон по службена должност (ex officio) за сторено тешко кривично дело 

„Фалсификување службена исправа“, како јавен деликт (delicta publica) насочен 

против правниот сообраќај и како специјален облик на злоупотреба на 

службената должност, а казниво по чл. 361, ст. 1 од консолидираниот, т.е. 

Пречистениот текст на Кривичниот законик на РМ (Сл. весник на РМ бр. 37/1996 

и 80/99, 4/02, 43/03, 19/04, 81/05, 60/06, 73/06, 7/08, 139/08, 114/09, 51/11, 

135/11, 185/11, 142/12, 166/12, 55/13, 82/13, 14/14, 27/14, 28/14, 115/14, 

132/14, 160/14, 199/14, 196/15, 226/15, 97/17, 170/17, 248/18) – сместено во 

Глава XXX од Посебниот дел на КЗРМ, кој го инкриминира т.н. службенички / 

чиновнички / бирократски криминалитет [Кривични дела против службената 

должност], како дело класифицирано во тематската подгупа на т.н. „Општи 

прави службени казнени дела“ од типот на delicta propria, т.е. дела со специјален 

субјект на сторување: 

(1) Службено лице кое во службена исправа, книга или спис ќе 
внесе невистинити податоци или нема да внесе некој важен 
податок или со свој потпис, односно со службен печат ќе 
завери службена исправа, книга или спис со невистинита 
содржина или со свој потпис односно со службен печат ќе 
овозможи правење службена исправа, книга или спис со 
невистинита содржина – ќе се казни со затвор од три месеци 
до пет години. 

 
 

IV. Законско битие на делото 

 

а)  О б ј е к т и в н о   б и т и е:   според законскиот опис, делото го врши 

службено лице дефинирано во чл. 122 од КЗ – во конкретниов случај актуелен 

заменик Министер за труд и социјална политика – Енвер Хусејин кој под точка 

3.4 во изјавата за усогласеност на прописот со законодавството на Европската 

унија приложена со Предлогот на закон за изменување и дополнување на 

Законот за работните односи – по скратена постапка ја навел регулативата: 

- Регулатива 1315/2013 на Европскиот парламент и на Европскиот совет; и 

- Делегираната регулатива на Kомисијата (ЕУ) 2016/758. 

Иако знаел, односно морал да знае дека оваа регулатива воопшто не се 

однесува на областа работни односи, односно со ниту еден пропис од истата не се 

регулирани работни односи, уште помалку прекувремено работно време сепак во 

изјавата за усогласеност на прописот со законодавството на Европската унија ја 

навел оваа регулатива и го поднел предлог законот за изменување и 

дополнување на законот за работни односи – по скратена постапка.  

Европската регулатива која се однесува на организацијата на работното 

време е заведена под Директива 2003/88/ЕС на Европскиот парламент и на 

Советот од 04.11.2003 година.  

Артикал 6 од погоре наведената регулатива се однесува на максималното 

неделно работно време. Според точка (b) од овој член е предвидено дека 

работното време за секој седум дневен период, вклучувајќи и прекувремена 

работа не треба да надминува 48 часа.  

Ова значи дека наведената регулатива во изјавата за усогласеност на 

прописот со законодавството на Европската унија (Регулатива 1315/2013 на 

Европскиот парламент и на Европскиот совет и Делегираната регулатива на 

комисијата (ЕУ) 2016/758, не само што не се однесуваат на организацијата на 

работното време, туку и дека законските измени предложени во Предлог на 

законот за изменување и дополнување на законот за работни односи – по 

скратена постапка се спротивни на Европската регулатива која се однесува на 

оваа тематика, односно спротивни се на  Директива 2003/88/ЕС на Европскиот 

паламент и на Советот од 04.11.2003 година, бидејќи предложените законски 

измени предвидуваат прекувремената работа да може да трае подолго од 8 часа 

неделно и подолго од 190 часа годишно.  

Предложените законски измени се спротивни на Директива 2003/88/ЕС на 

Европскиот паламент и на Советот од 04.11.2003 година бидејќи согласно истите 

работникот би работел 40 редовни работни часови и повеќе од 8 прекувремени 

работни часови неделно, а претходно цитираната Европска регулатива 

предвидува дека 7 дневното работно време (неделно работно време) не треба да 

надминува 48 работни часа, вклучувајќи го и прекувременото работно време.  

Со ваквите дејствија пријавениот заменик министар Енвер Хусејин го 

исполнил битието на кривичното дело „Фалсификување службена исправа“ од 

чл. 361, ст. 1 од Кривичниот законик бидејќи во службената исправа Предлог на 

закон за изменување и дополнување на законот за работни односи и изјава за 

усогласеност на прописот со законодавството на Европската унија внел 

невистинити податоци (регулативи со кои воопшто не е регулирана тематиката 

за работно време туку сосема различни регулативи) па како такви ѓи поднел до 

Претседателот на собранието на Република Македонија.  

Ова значи дека не само што не се врши усогласување со законодавството на 

Европската Унија, туку предложените законски измени се директно спротивни 

на законодавството на Европската унија.  
 

б)  С у б ј е к т и в н о   б и т и е:   за одговорност за делото се бара тоа да е 

сторено со умисла, в. в. чл. 13 од КЗ, поточно доволна е да постои несовесност и 

т.н. индиректна умисла (лат. dolus eventualis) – „кога сторителот бил свесен дека, 

поради неговото сторување или несторување, може да настапи штетна 

последица – но, се согласил со нејзиното настапување“! 
 

*** 

  Во контекст на погоре наведеното, а поради постоење поголем степен на 

основано сомневање дека пријавениот свесно и злонамерно го сторил 

кривичното дело кое се гони ex officio, до Вас – како орган надлежен за гонење 

на кривични дела по службена должност – ја доставуваме оваа издржана 

кривична пријава, поткрепена со докази, со полна верба дека ќе постапите по 

истата bona fide и, согласно Вашите должности и надлежности во предистражна и 

истражна постапка, предвидени со Законот за кривичната постапка (2010), 

истата понатаму судски ќе ја процесуирате, а нас – како подносители – повратно 

писмено ќе нè известите. 

 

 Сметаме дека во целост се исполнети законските услови за кривичен 

прогон за конкретното сериозно кривично дело. Во прилог Ви доставуваме и 

листа со предлог докази од кои јасно ќе можете да утврдите дека пријавениот го 

сторил кривичното дело.  
 

* 

  НАПОМЕНА: Заради целосно расветлување на овој кривично-правен 

настан, предлагаме да се изврши распит на пријавениот и ја задржуваме 

можноста да ја прошириме кривичната пријава и против други, поранешни или 

актуелни, службени лица. 

 

 

П Р И Л О З И: 
- Тековна состојба за ПП Левица од Централен регистар; 
- Листа на материјални писмени докази (онака како што се нумерирани во 

поднесокот). 
 

 

 

 

 

 
 

С к о п ј е 
11.IX.2023 

                                                                                 
П р и ј а в у в а ч: 

ПП ЛЕВИЦА 
 

Застапник по закон:  
проф. д-р Димитар Апасиев 

(Пратеник во Собранието на РМ) 
 

_______________________________________ 

 


